
題歐陽楚翁梅竹畫

作者：藍仁　明

本作品收錄於《藍山集/卷01》

道人下筆天機熟，宋末元初冩梅竹。

琅玕箇箇起中林，瓊樹娟娟在空谷。

三花五蘂天然好，直節心虚肯相保。

花光老可費經營，和靖子猷驚絶倒。

兵戈流落存者稀，展玩茆屋生光輝。

羅浮月色忽在手，渭川白雲隨我飛。

此翁亦是英雄輩，事異時非聊自晦。

百年翰墨可流傳，開圖靜與儀刑對。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

